
Annotatsiya. Ijtimoiy siyosat inson hayotining sifatini yaxshilash, ijtimoiy tenglikni 

ta'minlash va iqtisodiy rivojlanishni rag'batlantirish maqsadida davlat tomonidan amalga 

oshiriladigan chora-tadbirlar va dasturlar tizimini anglatadi. Ushbu maqolada ijtimoiy 

siyosatning nazariy asoslari, iqtisodiy rivojlanishdagi o'rni, uning tarixiy rivojlanishi, asosiy 

yo'nalishlari va zamonaviy tamoyillari tahlil qilingan. 

Kalit so‘zlar: ijtimoiy siyosat, iqtisodiy rivojlanish, sog'liqni saqlash, ta'lim, ijtimoiy 

himoya, zamonaviy tamoyillar, bandlik, innovatsiyalar, sanoat inqilobi. 

THEORETICAL FOUNDATIONS OF SOCIAL POLICY AND ITS ROLE IN 

ECONOMIC DEVELOPMENT: HISTORICAL DEVELOPMENT, MAIN DIRECTIONS 

AND MODERN PRINCIPLES 

Abstract. Social policy is a system of measures and programs implemented by the state in 

order to improve the quality of human life, ensure social equality and stimulate economic 

development. This article analyzes the theoretical foundations of social policy, its role in economic 

development, its historical development, main directions and modern principles. 

Keywords: social policy, economic development, health, education, social protection, 

modern principles, employment, innovations, industrial revolution. 

ТЕОРЕТИЧЕСКИЕ ОСНОВЫ СОЦИАЛЬНОЙ ПОЛИТИКИ И ЕЕ РОЛЬ В 

ЭКОНОМИЧЕСКОМ РАЗВИТИИ: ИСТОРИЧЕСКОЕ РАЗВИТИЕ, ОСНОВНЫЕ 

НАПРАВЛЕНИЯ И СОВРЕМЕННЫЕ ПРИНЦИПЫ 

Аннотация. Социальная политика — система мер и программ, реализуемых 

государством в целях повышения качества жизни людей, обеспечения социального 

равенства и стимулирования экономического развития. В статье анализируются 

теоретические основы социальной политики, ее роль в экономическом развитии, ее 

историческое развитие, основные направления и современные принципы. 

Bozor munosabatlari sharoitida ijtimoiy soha – sog‘liqni saqlash, ta’lim, madaniyat, uy-

joy-kommunal xo‘jaligi, sport, turizm sohalarini rivojlantirish, aholini, ayniqsa uning nochor 

toifalarini ishonarli ijtimoiy himoya qilish, mehnat muhofazasi, pensiya ta’minoti, sug‘urta 

tizimlarini takomillashtirish muammolarini tadqiq etish zarurati iqtisodiyotning rivojlanishida 

alohida o’z o’rniga ega bo‘lgan. Ijtimoiy siyosatning nazariy asoslari bir qator ijtimoiy fanlar, 

jumladan, ijtimoiy iqtisodiyot, sotsiologiya va psixologiyaga tayangan holda shakllanadi. Bu 

nazariyalar davlatning ijtimoiy-siyosiy va iqtisodiy tizimlar bilan bog'liq turli masalalarni hal 

etishga qaratilgan chora-tadbirlar ishlab chiqishga yordam beradi. Masalan, klassik ijtimoiy 

kontrakt nazariyasi, ijtimoiy adolat g'oyalari va e'tibor bergan resurslarni taqsimlash kuchli 

ijtimoiy siyosat asoslarini yaratadi. Ijtimoiy siyosat iqtisodiy rivojlanishda muhim rol o'ynaydi.  

Buning sabablaridan biri, ijtimoiy siyosat orqali yaratiladigan ijtimoiy barqarorlik, 

iqtisodiy jihatdan farovonlikni oshirishga yordam beradi. O'z navbatida, huquqiy va ijtimoiy 

tenglik, mehnat bozori imkoniyatlarini oshirish, ta'lim va sog'liqni saqlash sohalaridagi islohotlar 

iqtisodiy rivojlanishni qo'llab-quvvatlaydi. Ijtimoiy siyosatning tarixiy rivojlanishi turli davrlarda 

va mamlakatlarda o'zgaruvchandir. XX asrning boshlarida yevropadagi mamlakatlarda ijtimoiy 

siyosat ko'plab ishchi sinflar manfaatlarini himoya qilish maqsadida olib borilgan. Keyinchalik, 

Xitoy, Hindiston va boshqa rivojlanayotgan mamlakatlarda ijtimoiy siyosat iqtisodiy o'sishni 

rag'batlantirish va ijtimoiy muvozanatni saqlashga qaratildi. 

Hozirgi davr talablaridan kelib chiqib ijtimoiy siyosatning asosiy yo'nalishlari sifatida 

quyidagilarni ko’rsatish mumkin: 

- Ta'lim sifatini oshirish va ta’lim bilan qamrab olish darajasini kengaytirish orqali inson 

kapitalini oshirish; 

Sog'lom turmush tarzini yuritish, yashash sharoitlarini yaxshilash va aholi uchun tibbiy 

xizmatlardan foydalanish imkoniyatlarini kengaytirish;  

- Kam daromadli qatlamni himoya qilish va ularning turmush sharoitlarini yaxshilash; 

 - Mehnat bozorini tartibga solish, tenglik va adolatli mehnat sharoitlarini ta'minlash. 

Hozirgi zamonaviy ijtimoiy siyosat yangi usul va vositalar orqali jumladan, barqaror 

rivojlanish, barqaror iqtisodiy o'sish g'oyalari, ijtimoiy innovatsiyalar va raqamli iqtisodiyot 

asosida yuritiladi. Hozirgi kunda ko'plab mamlakatlar ijtimoiy siyosatni rivojlantirish jarayonida 

iqtisodiy, ekologik, va ijtimoiy barqarorlik tamoyillarini amal qilishga intilmoqda. 

Tarixga nazar tashlasak ijtimoiy siyosatning nazariy asosi dastlab 18 asrlarda klassik 

iqtisodchi olimlar Adam Smit hamda David Rikardolarning asarlarida ko’rish mumkin. Umuman 

olganda ijtimoiy siyosatning rivojlanish tarixini quyidagi nazariy yondashuvlar orqali ko’rsatish 

mumkin: 

 Adam Smit 1  va David Rikardo 2  kabi klassik iqtisodchilarning ijtimoiy siyosatga oid 

qarashlari asosan bozor erkinligi va iqtisodiy samaradorlik masalalariga qaratilgan. Ularning 

nazariyalarida davlatning iqtisodiyotga aralashuvi minimal darajada bo'lishi kerakligi ta'kidlanadi. 

 Karl Mark esa, aksincha, sinfiy kurash va kapitalistik tizimning tengsizlikni 

kuchaytirishiga e'tibor qaratgan3. Uning yondashuvi ijtimoiy adolatni tiklash uchun davlatning faol 

rolini talab qiladi. 

 Jon Meynard Keyns 4  esa iqtisodiy depressiya sharoitida davlatning faol aralashuvi 

zarurligini asoslagan. Uning nazariyasiga ko'ra, davlat iqtisodiyotni rag'batlantirish orqali bandlik 

va ijtimoiy farovonlikni ta'minlashi kerak. 

Ijtimoiy siyosatning tarixiy rivojlanishi sanoat inqilobi davriga, ayniqsa, 19-asr oxiri va 20-

asr boshlariga to'g'ri keladi. Bu davrda xalqaro ijtimoiy va iqtisodiy tuzilmalardagi o'zgarishlar, 

shuningdek, shaharlarning tez rivojlanishi va ishchi sinfining paydo bo'lishi natijasida davlatning 

ijtimoiy funksiyalarini kengaytirish zaruriyati tug‘ildi. Ayniqsa ishchilar kam maosh, murakkab 

mehnat sharoitlari va ijtimoiy himoyasiz qolganligi, ularda ijtimoiy adolat va xavfsizlik hissini 

shakllantirish zaruratini yuzaga keltirdi. Germaniyada, mamlakat kansleri Otto fon Bismark 

tomonidan 1880-yilda joriy etilgan ijtimoiy sug'urta tizimi bu yo'nalishda dastlabki muvaffaqiyatli 

tajribalardan biri bo'ldi5. Bismarkning ijtimoiy siyosati ishchilarni naqd pul va tibbiy yordam bilan 

ta'minlash, shuningdek, ishga qabul qilinadigan qonunchilikni mustahkamlashga qaratilgan edi. 

20-asrning ikkinchi yarmida esa rivojlangan davlatlarda ijtimoiy muammolarni hal etishda 

davlatning roli yanada muhim ahamiyat kasb etdi.  

                                                 
1 Smith, A. (1776). An Inquiry into the Nature and Causes of the Wealth of Nations. London: W. Strahan and T. 

Cadell. 
2 Ricardo, D. (1817). On the Principles of Political Economy and Taxation. London: John Murray. 
3 Marx, K. (1867). Das Kapital: Kritik der politischen Ökonomie. Hamburg: Otto Meissner. 
4 Keynes, J. M. (1936). The General Theory of Employment, Interest, and Money. London: Macmillan. 
5  O‘zbekistonda ijtimoiy sug‘urta modellarini qo‘llashda xorijiy mamlakatlar tajribasi, Beknazarov Zafarjon 

Ergashevich Toshkent moliya instituti “Sug‘urta va pensiya ishi” kafedrasi dotsenti.  Iqtisodiyot va ta'lim / 2022 yil 

1-son, 135-140. 

Rivojlangan davlatlarda aholining turmush darajasini oshirish, ijtimoiy xavfsizlikni 

ta'minlash va ijtimoiy tenglikni saqlash maqsadida bir qator dasturlar va vositalar ishlab chiqildi.  

Zamonaviy davlatchilikda ijtimoiy soha rivojlanishida o’z hissasini qo’shgan iqtisodchi 

olim Gosta Esping-Andersen tomonidan ishlab chiqilgan uchta farovonlik modeli ijtimoiy 

siyosatning turli shakllarini tavsiflaydi6: 

1. Liberal Model: Ushbu model asosan bozor prinsiplariga tayangan holda ish ko'radi. Davlat 

minimal aralashuvni amalga oshiradi va ijtimoiy yordamlar asosan ehtiyojmandlarga 

mo'ljallangan. Bunday model ko'proq anglo-sakson mamlakatlarida, masalan, AQSh, Kanadada 

qo'llaniladi. 

2. Konservativ Model: Ushbu model ko'proq ananaviy oila va jamiyatda mavjud bo'lgan 

ijtimoiy tuzilmalarga tayanadi. Davlat ijtimoiy sug'urta va pensiya tizimlarini mustahkamlash 

orqali oilalar va an'anaviy ijtimoiy tuzilmalarni qo'llab-quvvatlaydi. Bu model ko'proq Germaniya, 

Italiya va boshqa ko'plab Yevropa mamlakatlarida namoyon bo'ladi. 

3. Sotsial-Demokratik Model: Ushbu model ijtimoiy tenglik va adolatga e'tibor beradi.  

Davlat iqtisodiy faoliyatga faol aralashadi va keng ijtimoiy xizmatlar, ta'lim, sog'liqni 

saqlash va ijtimoiy sug'urta tizimini ta'minlaydi. Skandinaviya mamlakatlari, jumladan, Shvetsiya, 

Norvegiya va Daniyada bu model muvaffaqiyatli amalga oshirilgan. 

Ijtimoiy siyosatning tarixiy rivojlanishi insoniyatning ijtimoiy-iqtisodiy masalalarga 

qanday javob berishi va davlatning roli qanday o'zgarishini ko'rsatadi. Sanoat inqilobidan tortib 

rivojlangan mamlakatlar sonining ortishi, ijtimoiy siyosat orqali aholi farovonligini ta’minlashga 

qaratilgan dasturlar va siyosatlarni ishlab chiqishga olib keldi. Esping-Andersenning modellarini 

o'rganish esa zamonaviy ijtimoiy siyosatni yanada chuqurroq tushunishga imkon beradi va turli 

mamlakatlardagi ijtimoiy siyosatni samarali amalga oshirishda yordam beradi. 

Ijtimoiy siyosatning asosiy yo'nalishlari va tamoyillari har bir mamlakatning iqtisodiy va 

ijtimoiy sharoitlariga bog'liq holda shakllanadi. Shu bilan birga, kambag’allikni qisqartirish, 

ijtimoiy tenglikni oshirish va barqaror rivojlanishni ta'minlash barcha mamlakatlar uchun umumiy 

maqsad sifatida namoyon bo'ladi. O‘zbekistonning ijtimoiy siyosat sohasidagi islohotlari 

mamlakat taraqqiyot strategiyasining asosiy qismi bo‘lib, u iqtisodiy rivojlanishni ijtimoiy adolat 

va barqarorlik bilan uyg‘unlashtirishni maqsad qilgan. “2022 - 2026-yillarga mo‘ljallangan Yangi 

O‘zbekistonning taraqqiyot strategiyasi to‘g‘risida”gi O’zbekiston Respublikasi Prezidentining 

                                                 
6 Gosta Esping-Andersen (1990), "Jamiat farvonlik modeli" 

2022-yil 28-yanvardagi PF-60-son farmoni ijtimoiy sohalarni takomillashtirishga qaratilgan bir 

qator muhim yo‘nalishlarni o‘z ichiga oladi7: 

1. Aholini ijtimoiy himoya qilish: 

o Ijtimoiy yordam dasturlarini kuchaytirish. 

o kambag‘allikni qisqartirish bo‘yicha yangi usullarni joriy etish, jumladan, oilalarni 

iqtisodiy qo‘llab-quvvatlash. 

o Mahallabay ishlash tizimini rivojlantirish orqali kam ta’minlangan aholiga ko‘mak berish. 

2. Ta’lim tizimini rivojlantirish: 

o Maktabgacha ta’lim qamrovini oshirish. 

o Oliy ta’limga kirish imkoniyatlarini kengaytirish va ta’lim sifatini oshirish. 

o Yoshlar uchun yangi bilim va ko‘nikmalarni rivojlantirish dasturlarini joriy qilish. 

3. Sog‘liqni saqlash sohasini takomillashtirish: 

o Davlat va xususiy sektor hamkorligi asosida tibbiy xizmatlarni kengaytirish. 

o Tibbiy sug‘urta tizimini rivojlantirish. 

o Profilaktik tibbiyot va sanitariya xizmatlarini kuchaytirish. 

4. Bandlikni oshirish: 

o Yangi ish o‘rinlari yaratish va mehnat bozori infratuzilmasini rivojlantirish. 

o Kasb-hunar ta’limi tizimini modernizatsiya qilish orqali mehnat resurslarini 

raqobatbardosh qilish. 

o Aholining ehtiyojlariga moslashtirilgan bandlik dasturlarini amalga oshirish. 

5. Kambag‘allikni qisqartirish: 

o Tadqiqotlar va statistik ma’lumotlar asosida kambag‘allikni darajasini aniqlash va unga 

qarshi strategik choralarni ishlab chiqish. 

o Aholining iqtisodiy imkoniyatlarini kengaytirish orqali qashshoqlikni tizimli ravishda 

qisqartirish. 

O‘zbekistonning ijtimoiy siyosati Skandinaviya yoki Yevropa davlatlarining ba’zi 

tamoyillariga o‘xshashlik kasb etgan holda, mamlakatga xos xususiyatlarni saqlab qolgan. Bu 

siyosatning uzoq muddatli maqsadi fuqarolarning farovon hayotini ta’minlash va barqaror ijtimoiy 

tizim yaratishga qaratilgan. Ijtimoiy siyosatning muvaffaqiyati uning iqtisodiy samaradorlik va 

ijtimoiy adolatni uyg'unlashtirish orqali namoyon bo’ladi.  

                                                 
7 https://lex.uz/uz/docs/-5841063 

Rivojlanayotgan mamlakatlar uchun ijtimoiy siyosatni takomillashtirish kambag’allikni 

qisqartirish iqtisodiy barqarorlikka erishishda muhim vosita hisoblanadi. Xalqaro tajriba shuni 

ko'rsatadiki, samarali ijtimoiy siyosat orqali iqtisodiy o'sishni rag'batlantirish va aholi turmush 

darajasini oshirish imkoniyatlari kengdir. Ushbu sohalar davlat tomonidan qo’llab quvvatlanishi 

va doimiy nazoratda bo’lishi yoki aksincha, to'g'ridan-to'g'ri investitsiyalar orqali rivojlantirilishi 

hozirgi davr talabiga aylanmoqda. Mazkur chora-tadbirlar orqali inson kapitali qiymatini oshirish 

imkoniyati vujudga keladi. 

